
YER OSTI SUVLARINING AVTOMOBIL YO’LI POYIDAGI 

GRUNTLARGA TA’SIRI 

 Toshkent Davlat Transport universiteti (Toshkent, O‘zbekiston) 

 
Annotatsiya: Avtomobil yo'llarining mustahkam bo'lishi, xizmat muddati davomida 

deformasiyalarga uchramay o'zining yaxlitligi va ravonligini saqlashi uchun yo'l 

poyi ko'tarmalari talab darajasida loyihalangan bo'lishi lozim. Yo'l poyi doimiy 

ravishda namlanish manbalari ta'siri ostida bo'ladi. Maqolada yer osti suvlarining 

yo'l poyini namlanishdagi ahamiyati yoritilgan. 

Kalit so’zlar: yo’l poyi, grunt, gorizont, yer osti suvi, grunt suvlari, suv sathi, ko’tarma, drenaj, 

hisobiy tavsif, suv issiqlik balansi 

 

 Respublikamizda transport kommunikasiya tizimlarini, jumladan, avtomobil 

yo'llarini loyihalash, qurish va ekspluatasiya qilish jarayonlarida sifat jihatdan ularni 

takomillashtirishga alohida e'tibor qaratilmoqda. Bu borada, xususan, yo'l poyi 

gruntlarining mustahkamlik ko'rsatkichlarini yaxshilash hisobiga mustahkamligini 

oshirish usullarini takomillashtirishda sezilarli natijalarga erishilmoqda. Shuni 

ta'kidlash joizki, yo'l poyining mustahkamligi avvalam bor grunt turiga, holatiga va 

xossasiga bevosita bog'liqdir. 

 Hozirgi kunda mamlakatimiz avtomobil yo'llaridagi harakat miqdori va 

tarkibining o'zgarishi yo'l to'shamasi va yo'l poyiga tushadigan yuklamalarning 

sezilarli ortishiga olib kelmoqda. Yo'l to'shamasi va yo'l poyi atrof-muhitning bir 

elementi sifatida tabiiy-iqlim sharoitlarining ta'siri ostida bo'ladi. Namlik-issiqlik 

ta'siri yo'l poyi gruntlarining namlanishi, qurishi, muzlashi va erishining almashinib 

turishi sifatida namoyon bo'lib, bularning natijasida mustahkamlik kamayib, yo'l 

tuzilmasining buzilishiga olib keladi. Namlikning biroz miqdordagi har qanday 

o'zgarishi yo'l poyi ishchi qatlamidagi gruntlarning mustahkamlik tavsiflarini 

o'zgartirib yuboradi. Shuning uchun barcha muhandislik yechimlari va me’yoriy 

talablar yo'l poyiga suvning ta'sirini kamaytirishga qaratilgan.  Ayniqsa, yo'l poyi 

uchun dispers gruntlaridan foydalaniladigan, sug'oriladigan, yozi issiq va quruq, 

shuningdek, keskin kontinental iqlimli hududda yo'l poyini suvning ta'siridan 

himoyalash muhim masala  hisoblanadi [1,2]. 

 Yer osti suvlari yer qobig’ida joylashuviga gidravlik belgilariga va haroratiga 

qarab turlarga ajratiladi.  Yer osti suvlari yotishiga qarab: Tuproq suvlari; yuzaki 

suvlar; grunt suvlari; qatlamlararo suvlar; yoriq suvlar; karst suvlariga bo’linadi.  

 Yer osti suvlarining harorati ularning qayerda hosil bo’lishiga va gruntlarning 

haroratiga qarab har xil bo’lishi mumkin. 

 Yo'l poyining talab qilingan mustahkamligi va turg'unligini ta'minlashga 

erishish uchun quyidagilarni inobatga olish kerak bo'ladi: 

 - yo'l poyini ko'pchimaydigan gruntlardan qurish; 

 - ko'pchiydigan gruntlarni suv o'tkazadigan gruntlarga almashtirish; 

 - yo'l poyidan yuza va grunt suvlarini qochirish; 

 - yo'l poyining chetini balandligi er yuzasidan va grunt suvining hisobiy 

gorizontidan yoki uzoq vaqt turuvchi yuza suvi sathidan ma'lum balandlikda turishi 

kerak; 

 - grunt suvlarini pasaytirish uchun drenajlar qurish; 

 - yo'l poyini qurish davrida foydalanilayotgan gruntni yetarlicha 

zichlashtirish; 

 - ko'tarma va o'ymalarga grunt turiga qarab mos ravishda qiyalik berish, ayrim 

hollarda kerak bo'lsa mustahkamlash; 

 -tog'yon bag'irlarida maxsus muhandislik inshootlarini qurish. 

 Yo'l poyini yuza suvlaridan namlanishi va yuvilishdan saqlash uchun, 

shuningdek yo'l poyini qurish bo'yicha ishlab chiqarish jarayonlarini ta'minlash 

uchun yuza suv qochiruvchi tizim (hududni rejalashtirish, ariq, bug'lantiruvchi 

hovuzlar, pasaytiruvchi quduqlar qazish) ko'zda tutilishi kerak. Ariqlarning tubini 

bo'ylama qiyaligi SHNQ 2.05.02-07 ga mos ravishda 5‰ dan katta, ayrim hollarda 

3‰ dan katta bo'lishi kerak. Yo'l poyining konstruktsiyasi va uni geometrik shakli 

qorni ushlab qolmasligi, avtomobillar harakati havfsiz bo'lishi, shuningdek estetik 

talablarga javob berishi kerak [3,4]. 

  Agar yer osti suvlarining ustki yuzasi qiyalashsa, u holda yer osti suvlari 

gorizontal yo’nalishda harakat qilib, yer osti suvlari oqimi yuzaga keladi.  Grunt 

suvlarining sathi gorizontal bo’lsa, grunt suvlari havzasi paydo bo’ladi. 

 Yer osti suvlarining oqim yo’nalishi ma’lum bo’lsa, uning harakat tezligini 

aniqlash mumkin. Buning uchun rang (tuzlar) va elektrolit usullaridan foydalaniladi. 

Suvning harakat yo’nalishi bo’yicha ikkita burg’u quduq kovlanadi [5].  

 Avtomobil yo’llarini loyihalashda yer osti suvlarining chuqurligini bilish 

katta ahamiyatga ega (ayniqsa grunt suvlarini). Grunt suvining chuqurligi suv 

o’tkazmaydigan qatlam chuqurligiga va suvli qatlamning qalinligiga bog’liqdir.

 Yo'l poyi gruntida vaqt davomida o'zining suv-issiqlik tartibi o'rnatiladi, u 

qandaydir o'lchami bilan atrof-muhit suv-issiqlik tartibidan farq qiladi, ammo bu 

berilgan iqlimiy hududdagi namlik va haroratning umumiy o'zgarish qonuniyatiga 

bo'ysunadi. 

 Joy gruntining yuzasidagi havoning va yo'l poyi qatlamidagi havo o'zaro 

bog'liqlikda bo'ladi, ya'ni joyning issiqlik tartibi yo'l poyi qurilgandan so'ng 

birmuncha o'zgaradi. Shuning uchun yo'lchilar yo'l konstruktsiyasini shunday 

loyihalab joyga joylashtiradilarki, bunda yo'l poyi va joyning suv-issiqlik tartibi yo'l 

konstruktsiyasining ustvorligini va uning ishonchli ishlashini ta'minlasin. Shunga 

bog'liq holda yo'lni qurishdan avval trassa o'tadigan tumanning meteorologik 

ma'lumotlari asosida yo'l-iqlim grafigi tuziladi. Unda havoning haroratini o'zgarishi, 

ѐg'in miqdori, shamolning yo'nalishi, gruntning muzlash chuqurligi, bahor, kuz va 

qishning boshlanishi va boshqalar ko'rsatiladi [6]. Joyning suvli tartibini uning suvli 

balansi bilan tavsiflash mumkin, namlikni kirishi va sarfini haroratning o'zgarishi 

bilan bog'liqlikda solishtiriladi. Keyinchalik ular yuzaoqimini hosil qiladi, ularni bir 

qismi gruntga singib kiradi va gruntsuvlarini zaxirasini to'ldiradi, bir qismi bug'lanib 

ketadi. Avtomobil yo'llarining namlanish manbalarini 1-rasmda ko'rish mumkin. 

1-rasm. Yo’l poyini namlanish manbalari: 

1-atmosfera yog’inlari, 2-yuza suvlari (yon ariqdagi suv); 3-grunt suvlari 

satxidan ko’tariluvchi kapillyar suvlar; 4-bug’simon suv 

  

   Yer osti suvlarining sathining ko’tarilishi mavsumiy xarakterga egadir. 

Shu sababli avtomobil yo’llari yo’l poyini  loyihalashda yer osti suvlari sathining 

ko’tarilishi va pasayishini hisobga olish kerak. Yer osti suvlarining sathini , 

haroratini va kimyoviy tarkibini o’zgarishini yillar mobaynida kuzatiladi va 

o’rganiladi. Hozirgi davrda yer osti suvlari yaxshi o’rganilgan bo’lib, har bir joyning 

gidrogeologik xaritasi mavjud  [7]. 

 Sirdaryo viloyati sug’oriladigan hudud hisoblanadi. Olib borilgan tadqiqotlar 

shuni ko’rsatadiki, yer osti suvlari sathi iqlim sharoitiga, havo haroratiga qarab yillar 

davomida turlicha o’zgaradi (2-rasm). 

 

 
2-rasm. Sirdaryo viloyatida yer osti suvlarining o’rtacha yillik satxi 

 

Yo'l poyida o'ziga xos suv-issiqlik-tartibi shakllanadi. Yo'l poyining suv-

issiqlik tartibiga atrof muhitning ta'sirini chegaralash uchun maxsus muhandislik 

echimlaridan foydalaniladi. Bu yechim suv-issiqlik tartibini boshqaradi va yil 

mavsumidan qat'iy nazar yo'l konstruktsiyasini mustahkamligini belgilaydi, ya'ni 

yo'l poyini loyihalashni asosiy jihatini: o'lchamlarni o'zgarmasligini, yo'l poyi va yo'l 

to'shamasining turg'unligi va mustahkamligi va ta'minlash va umuman joyning ob-

havo-iqlim sharoitini o'zgarishiga bog'liq bo'lmagan holda yo'ldan foydalanishning 

hamma muddatida yo'l konstruktsiyasining umumiy holatini ta'minlaydi. 

